
Po sa dì de sa memòria regordaus un’eroe siliesu: Salvatore Congiu 

In su mese de argiolas 1944, in s'ùrtimu biàgiu suo in Germània, 
Mussolini aiat bsitadu is bator partziduras fascistas in addestramentu, 
posca disìgiatt risòlvere su problema de is I.M.I., is Internados Militares 
Italianos presoneris in is campos de cuntzentramentu tedescos. Issu no 
aguantat chi su alleadu suo Hitler teniat belle 600 mìgia militares 
italianos presoneris in is campos de cuntzentramentu e de traballu. Pro 
custu proponet a Hitler un'acòrdiu pro fàghere cambiare su “status” de is 
presoneris italianos pro ddos fàghere colare a sa cunditzione de lìberos 
traballadores tziviles, pro nde megiorare is cunditziones materiales e 
ddos destinare a traballos cunformes a is capatzidades professionales 
issoro.  

S'addòbiu intre Mussolini e Hitler acontesset su 20 argiolas de su  1944, e 
Hitler aiat atzatadu is rechertas giai ammaniadas dae su Duce pro su 

coladòrgiu de is internados militares italianos a "traballadores tziviles" cun su cambiamentu de "status" pro 
totus. Pro otènnere custa cunditzione is Internados però devent firmare una declaratzione cun sa cale 
declarant chi sunt dispostos a traballare in Germània finas a sa fine de sa gherra, mentras is chi si refudant 
abarrant in internamentu. Chie colat a su servìtziu tzivile mantenet is bistires, sena sinnos militares, otenet 
sa torradura de is ogetos de valore, de is crèditos in marcos e de su càmbiu, a manera uguale, de is marcos 
lager. Is cumandos de is presoneris de gherra ant a dèvere, intro su 25 de austu 1944 o comente si siat intro 
su 10 de cabudanni 1944, comunicare s'èsitu de sa tzivilizatzione informende is internados militares, in 
antis de su cuntzessionem chi sa liberatzione est dèvida a su Duce e a su Führer. A sa proa pràtica, su 
coladòrgiu a lìberos traballadores agatat pagas adesiones intre is internados pro is pagos benefìtzios, 
limitados a carchi ora de libertade sa domìniga, a su cambiamentu de su nùmene de su lager in "bidditzolu 
de is operajos", a su biàgiu pro su traballu sena sentinella, est a nàrrere cunditziones cuntzèdidas dae meda 
a frantzesos e polacos.  

Ma su motivu de fundu de is pagas adesiones est  sa contrariedade profunda  in is cunfrontos de is 
cartzerieris tedescos, cunsiderados inimigos, cales chi siant is propostas issoro e is eventuales pragheres. In 
belle totus is lager otenent rispostas negativas. Su coladòrgiu de is militares italianos a traballadores tziviles 
no acontesset in manera paghiosa e in meda lager s'avèrguant iscenas de violèntzia, cun pùngios, tzafos,  
contra is internados e minetzas cun is armas. Aderit a custu acòrdiu solu su 30% de is presoneris italianos, 
sa majoria si dimustrat contrària a firmare sa declaratzione de is tedescos. Medas testimonias de is 
presoneris nostros ammentant is rispostas negativas torradas is tedescos, ma sa solutzione definitiva est 
bòlida dae is nazistas, chi ddos custringhent a devènnere "lìberos traballadores" contra sa voluntade issoro.  

Su sordadu simpre Salvatore Congiu de Silius at arriscadu de èssere fosiladu pro s'èssere refudadu de 
firmare custa declaratzione. S'episòdiu est descritu in una pàgina de su diàriu intituladu suo “Un tizzone 
rimasto nel fuoco di Cefalonia” iscritu in s'annu iscolàsticu 1952-53 durante sa frecuèntzia a su cursu serale 
pro traballadores de s'iscola populare. Custa pàgina, chi dimustrat su coràgiu e s'eròica resistèntzia a su 
nazifascismu de unu cuntzitadinu siliesu, est istada publicada in su 1997 de su giornale de Florèntzia “Il 
Combattente” pro detzisione de su capitanu Amos Pampaloni. Inoghe in suta ponimus s’artìculu chi 
regordata Sarbadore Congiu. 



 

 


